
ABSTRAK 

 

 

Kajian ini bertujuan untuk mengenal pasti pengaruh faktor penerimaan teknologi, 
budaya organisasi dan kualiti perkhidmatan terhadap aplikasi perkhidmatan 

1BestariNet dalam kalangan guru sekolah rendah di Pulau Pinang.  Kajian kuantitatif 
ini menggunakan soal selidik yang telah diedarkan kepada 314 orang responden 
secara rawak sistematik. Data telah dianalisis menggunakan statistik deskriptif dan 

inferens. Dapatan kajian menunjukkan sebanyak 80.2 peratus variasi di dalam aplikasi 
perkhidmatan 1BestariNet diterangkan oleh pemboleh ubah bebas. Empat pemboleh 

ubah bebas iaitu prestasi (β =0.781; p=0.00), kreativiti (β=0.217; p=0.016), ganjaran 
(β= −0.078; p=0.017) dan komunikasi (β= −0.105; p=0.002) mempunyai pengaruh 
yang signifikan terhadap aplikasi perkhidmatan 1BestariNet. Kesimpulannya, kajian 

ini amat penting bagi memastikan pengaplikasian talian internet yang disediakan 
digunakan sepenuhnya dan ditambah baik oleh pihak Kementerian Pendidikan 

Malaysia. Selain itu, kajian ini memberi impak kepada bidang ilmu sedia ada dengan 
penghasilan model Aplikasi 1BestariNet melalui integrasi kajian-kajian terdahulu. 

THE INFLUENCE OF TECHNOLOGY ACCEPTANCE, ORGANISATIONAL 

CULTURE AND SERVICE QUALITY TOWARDS 

1BESTARINET SERVICE APPLICATION 

 

 

ABSTRACT 

 

 

This study aimed to identify the factors of technology acceptance, organization 
culture and service quality affect the application of 1BestariNet service among the  
primary school teachers in Pulau Pinang.   A survey with 314 respondents, randomly 

selected, was carried out for the purposes of this quantitative study. The data were 
analyzed using descriptive and inferential statistics. The findings showed a total of 

80.2 percent of the variation in the application of 1BestariNet service is described by 
the independent variable. Four independent variables namely performance (β = 0.781; 
p = 0.00), creativity (β = 0.217; p = 0.016), rewards (β = − 0.078; p = 0.017) and 

communications (β = − 0.105; p = 0.002) have a significant influence on the 
application of 1BestariNet service. In conclusion, this study is important to ensure 

optimal application of the internet connection provided and enhanced by the Ministry 
of Education Malaysia. Additionally, this study has an impact on the existing field of 
knowledge with the creation of the 1BestariNet Application Model through the 

integration of previous studies 

1.0      Pendahuluan  

Perkembangan dunia teknologi dan telekomunikasi telah menempatkan Malaysia 

setanding dalam hubungan global antara negara-negara maju di dunia (Internet Soceity, 

2017). Pelbagai usaha telah dijalankan untuk memaksimumkan penggunaan teknologi 

maklumat dalam mentransformasikan masyarakat Malaysia kepada masyarakat 

bermaklumat. Persaingan masyarakat dunia yang lebih hebat dalam abad milenium dan 

perubahan ke arah masyarakat lebih bermaklumat menimbulkan cabaran baru kepada 

institusi pendidikan.  

Setelah hampir 3 dekad, pelbagai kemajuan telah dilakukan di seluruh dunia 

seperti United Kingdom, United States, South Korea, Turkey, Uruguay, Argentina, Chile, 

Costa Rica, India, Macedonia, Peru, Portugal dan Singapore bagi menyambung internet 

di dalam pendidikan (Internet Soceity, 2017). Singapura merupakan salah satu negara 

yang paling maju di dalam mengintergasikan ICT dan internet di sekolah (Eason, 2011a). 

Pada tahun 2010, Kementerian Pendidikan Singapura telah melancarkan program 

“Schools Standard ICT Operating Environment” (SSOE) dimana ianya menyatukan 

peruntukan dan pengurusan desktop, rangkaian internet dan sokongan ICT untuk semua 

sekolah-sekolah di Singapura dimana pada tahun 2012, lebih dari 351 sekolah telah 

menikmati kemudahan ini dengan pengagihan 120,000 peranti kepada lebih 40,000 

pengetua, guru-guru dan pentadbir sekolah (Tang, 2012). Malaysia bersama negara-

negara seperti India, Turkey, Denark, Finland, Netherland dan Sweden juga masih 

membuat penambahbaikan dan kemajuan dalam menyambung sekolah dengan internet 

dan menyediakan komputer atau gajet bagi setiap pelajar berbanding penggunaan 

makmal komputer yang sentiasa berkunci (Kampylis, Law, & Punie, 2013)  

Oleh itu, pihak pengurusan tertinggi di Malaysia iaitu Kementerian Pendidikan 

Malaysia (KPM) telah melaksanakan satu projek Perkhidmatan 1BestariNet bagi 

menambahbaik kepada sistem pengurusan dari dalam kelas sehingga keperingkat 

kementerian. Justeru melalui transformasi pendidikan KPM telah mewujudkan sistem e-

perkhidmatan bagi memudahkan segala urusan semua pihak. Program perkhidmatan 

1BestariNet adalah salah satu projek inisiatif KPM yang dilaksanakan dengan kerjasama 

YTL Communications (YTLC).  

Program ini menekankan penggunaan jaringan jalur lebar yang membolehkan 

penggunaan mengakses pada bila-bila masa sahaja. Sehubungan dengan itu, KPM dengan 

kerjasama YTLC telah melancarkan sambungan internet jalur lebar bermula Disember 

2011 dan sehingga kini ianya masih berjalan secara berperingkat dan sehingga kini telah 

berada dalam Fasa ke-2 dimana dalam proses melengkapkan dan menaik taraf 

perkhidmatan 1BestariNet (Bahagian Teknologi Pendidikan, 2015). Penyambungan 

internet yang dikenali 1BestariNet ini dilaksanakan mengikut fasa dan semua sekolah 

rendah dan menengah kerajaan akan mendapat sambungan jalur lebar tersebut. 

Walaubagaimanapun, sebanyak 8874 daripada 9889 buah sekolah di seluruh negara telah 

berjaya dilengkapi dengan perkhidmatan 1BestariNet sehingga Ogos 2014 manakala 

lebih kurang 10 peratus lagi masih dalam proses (Berita Harian, 2014; Jabatan 

Pendidikan Negeri Kedah, 2016).  

Selain itu, keprihatinan Menteri Pendidikan Malaysia juga sentiasa meletakkan 

keutamaan dalam menjadikan perkhidmatan 1BestariNet akan ditambahbaik dan 

dipertingkatkan pada tahun 2016 (Jabatan Pendidikan Wilayah Persekutuan Kuala 

Lumpur, 2015). Dalam projek ini, 10,180 sekolah di seluruh Malaysia dilengkapi akses 

internet berkelajuan tinggi Yes 4G dan platform pembelajaran maya yang 

mengaplikasikan jaringan Internet berkelajuan tinggi serta akses kepada penyelesaian 

pendidikan bersepadu bertaraf dunia. Perkhidmatan 1BestariNet terdiri dari 8 skop utama 

iaitu: Kajian Keperluan Sekolah, Jalur Lebar, Perkhidmatan Hosting Terurus, 

Perkhidmatan Pengurusan Keselamatan Terurus, Perkhidmatan Pengurusan Perubahan 

dan Sokongan ICT di Sekolah-Sekolah, Perkhidmatan Penyediaan Perkakasan Dan 

Aplikasi Pemantauan, Platform Pembelajaran Maya (VLE) dan Pejabat Pengurusan 

Program (PMO). 

 

Rajah 1.1. Arkitektur Rangkaian 1BestariNet (Sumber: Portal 1BestariNet KPM) 

 Justeru perkhidmatan 1BestariNet ini menjurus kepada keperluan sekolah dari 

aspek perkakasan teknologi (hardware),  platform pembelajaran maya (VLE) (software), 

internet jalur lebar (networking) serta pejabat pengurusan program (PMO) menjadi 

perantara sesama organisasi yang dibawah kelolaan KPM mahupun organisasi luar 

ataupun perseorangan. Ianya bertepatan dengan sistem maklumat yang berasaskan 

komputer dimana ia mempuyai satu set lengkap  iaitu perkakasan teknologi, perisian, 

pengkalan data, jaringan, manusia dan prosedur (Stair & Reynolds, 2009).  

1.1.1 Tujuan Perkhidmatan 1BestariNet 

Tujuan utama aplikasi perkhidmatan 1BestariNet diwujudkan adalah mengubah platform 

pendidikan di Malaysia serta merapatkan jurang digital di antara murid kawasan bandar 

dan luar bandar dengan menyediakan pendidikan berteras internet yang berkualiti kepada 

semua rakyat Malaysia.  Ia termaktub dalam enam teras strategik Pelan Induk 

Pembangunan Pendidikan (PIPP) di teras yang ke-empat iaitu ‘Merapatkan Jurang 

Pendidikan’ dimana penekanan dalam merapatkan jurang pendidikan antara lokasi, jenis 

sekolah, kaum, jantina, tahap sosioekonomi dan tahap keupayaan pelajar adalah untuk 

mengurangkan perbezaan daripada segi penyediaan kemudahan fizikal dan bukan fizikal, 

prestasi dan pencapaian pelajar serta keciciran (Kementerian Pelajaran Malaysia, 2010).  

Justeru, KPM telah membangunkan infrastruktur dan kemudahan pendidikan 

khususnya di luar bandar Sabah dan Sarawak dan memastikan semua sekolah mempunyai 

prasarana mengikut piawaian minimum. KPM juga telah memperbanyak bantuan kepada 

pelajar miskin, berkeperluan khas dan kumpulan minoriti, mengurangkan jurang digital 

dan menempatkan guru terlatih yang mencukupi mengikut opsyen di kawasan luar bandar 

dan pedalaman. Melalui aplikasi perkhidmatan 1BestariNet ini, satu platfom 

pembelajaran telah dirangka bagi guru-guru menggunakan perkhidmatan ini seiring 

dengan kehendak KPM. Secara tidak langsung, inisiatif kerajaan ini bakal menjadikan 

Malaysia negara pertama di dunia yang dilengkapi akses Internet mudah alih 4G dan 

persekitaran pembelajaran maya (VLE) sedia ada di semua sekolah seluruh Malaysia 

(Arkib, 2013). 

1.1.2 Penerimaan Teknologi 

Oleh yang demikian, penggunaan serta pemahaman teknologi maklumat harus dipandang 

dari sudut yang positif oleh semua golongan. Mantan perdana menteri Mahathir, (1998) 

juga turut menyatakan keyakinan bahawa Malaysia mampu menjadi peneraju dalam 

bidang teknologi maklumat, sekiranya rakyat bersama berganding bahu menjayakan 

matlamat tersebut. Beliau juga menegaskan bahawa jika semua pihak melibatka n diri 

menguasai teknologi maklumat, negara tidak akan ketinggalan malah menjadi lebih 

kompetetif di arena antarabangsa.  

Merujuk kepada sasaran KPM, dengan berlabuhnya Gelombang 1 Pelan 

Pembangunan Pendidikan Malaysia (PPPM 2013-2015) pada tahun 2015 bermakna 

sekarang ini kita sedang mengharungi Gelombang 2 PPPM (2016-2020) dimana dalam 

melonjakkan kualiti pendidikan negara amat memerlukan tekad dan azam yang 

berterusan dari semua pihak (Mohammed, 2013; Kementerian Pendidikan Malaysia, 

2016a). Manakala Gelombang 3 PPPM akan bermula pada 2021-2025. Menurut mantan 

Menteri Pendidikan, Muhyiddin, (2013), peningkatan akses kepada pendidikan berkualiti; 

ekuiti dalam pendidikan; memupuk perpaduan dalam pendidikan dan mempertingkat 

kecekapan penyampaian pendidikan adalah empat aspek yang telah menunjukkan impak 

yang positif dalam merealisasikan Anjakan 11 PPPM. Tambahnya lagi, lima bidang 

utama dikenal pasti memberi impak positif bagi meningkatkan pencapaian murid di 

sekolah seperti kehadiran, disiplin, kehadiran guru, kualiti pengajaran dan kepimpinan 

sekolah malah jurang antara sekolah di bandar dan luar bandar juga berjaya dirapatkan.  

Selain itu, bagi menjayakan matlamat Wawasan 2020 yang semakin hampir, 

pewujudan masyarakat bermaklumat perlu diperluas maka amat penting pelbagai inisiatif 

dilaksanakan untuk mengintegrasikan penggunaan teknologi maklumat dan multimedia 

dalam pengajaran dan pembelajaran (PdP) (Rusmini, 2003). Selari dengan matlamat ini, 

dalam membangunkan Teknologi Maklumat dan Komunikasi (TMK) ia telah menjadi 

sebahagian yang penting dalam kehidupan manusia di seluruh dunia malah kemajuan 

teknologi ini terus berkembang dan permintaan pengguna terhadap perkhidmatan aplikasi 

(Mardikyan, Beşiroğlu, & Uzmaya, 2012). 

Dalam menongkah perubahan era globalisasi dan ledakan maklumat serta 

kemajuan teknologi multimedia telah menukar wajah dunia pendidikan daripada ‘pendita 

atas pentas’ (sage on stage) kepada ‘pembimbing di sisi’ (guide by the side). Pencetusan 

era globalisasi ini juga telah menghasilkan satu reformasi pendidikan dengan 

menggunakan TMK sebagai medium terkini dalam sistem pendidikan di negara kita (Nor 

Azan et al., 2000). Justeru, perkara ini dengan jelas dapat dilihat ianya semakin meluas 

tidak kira dalam bidang perniagaan, pembangunan malah kini yang menjadi tumpuan 

adalah penggunaan teknologi maklumat dalam bidang pendidikan. Dengan penggunaan 

teknologi maklumat secara menyeluruh mampu mempermudahkan tugas serta 

meningkatkan prestasi guru seperti penggunaan teknologi untuk kerja-kerja pengurusan 

dan kerja-kerja pengajaran pembelajaran ( Hayati & Khairur Rijal, 2003). Setiap aspek 

kehidupan manusia semakin dihimpit dengan komputer dan justeru itu, penggunaan 

komputer dalam pendidikan juga menjadi semakin dominan.  

Perkembangan baru  ini  telah mewujudkan persekitaran pembelajaran baru yang 

lebih fleksibel dari segi masa, tempat, kaedah dan bahan pembelajaran (Abu Bakar, 1991; 

Rafiza, 2013). Oleh yang demikian, tidak hairanlah di dalam sistem pendidikan pada hari 

ini menekankan pelajar dan juga warga  pendidiknya supaya celik teknologi. Justeru, 

pada hari ini setiap sekolah di Malaysia perlu menggunakan aplikasi perkhidmatan 

1BestariNet ini bagi tujuan memudahkan sistem pengurusan sama ada di dalam kelas atau 

di luar waktu persekolahan. 

1.1.3 Budaya Organisasi 

Bagi merencana suasana organisasi yang mempunyai pengetahuan tentang teknologi 

maka penerapan budaya cintakan teknologi perlu ditekankan bagi membantu KPM 

mencapai hasrat yang termaktub dalam PPPM (2013-2025) dan peranan teknologi juga 

tidak boleh dipisahkan dari kehidupan masyarakat. Ianya amat bersesuaian dimana 

kehidupan bermasyarakat yang terdapat di Malaysia yang mempunyai pelbagai etnik 

yang penuh dengan kepelbagaian rumpun budaya.  

Masyarakat zaman evolusi teknologi menjadikan teknologi  sebagai komponen 

utama dalam merubah sesuatu budaya (White, 1959; Asaro, 2000). Selain itu, teknologi 

bukan sahaja menentukan arah pembangunan budaya malah menganggap bahawa 

teknologi adalah penggerak disebalik perubahan sosial. Bagi Postman, (1992) pula, 

budaya yang dicetuskan oleh hubungan masyarakat perlu membayar harga yang tinggi 

kepada teknologi. Tambah beliau, teknologi mampu merubah sikap serta corak berfikir 

seseorang. Manakala menurut Mhlanga (2006), pengaruh teknologi sekarang ini semakin 

kuat ke atas kerajaan, industri, masyarakat dan individu. Oleh itu dalam pembangunan 

infrastruktur maklumat sesebuah negara mampu memajukan pembangunan berasaskan 

pengetahuan dan mengalami faedah-faedah sosial dalam masyarakat. Sadeghi, 

Saribagloo, Aghdam, & Mahmoudi (2014) dalam kajiannya mengulas bahawa budaya 

boleh didedahkan oleh individu melalui proses kognitif dan dengan itu ia mampu 

mempengaruhi kepercayaan masyarakat mengenai dan tingkah laku terhadap teknologi.  

Justeru, kehidupan sesebuah masyarakat tidak akan terlepas dari ikatan budaya 

yang diciptakan. Ikatan budaya tercipta oleh masyarakat yang bersangkutan, baik dalam 

hubungan keluarga, organisasi, ekonomi mahupun sesuatu bangsa ( Zuliana & Khalil, 

2008). Budaya juga membezakan antara satu masyarakat dengan yang lain dalam cara 

berinteraksi dan tingkahlakunya. Budaya mengikat anggota kelompok masyarakat 

menjadi satu kesatuan pandangan yang menciptakan keseragaman berperilaku atau gaya 

bertindak (Umam, 2010). Budaya didefinisikan sebagai suatu sistem perkongsian 

pengetahuan, kepercayaan, nilai, dan amalan bagi suatu komuniti atau suatu kumpulan 

manusia (Yu, Lu, & Liu, 2010). Birukou, Blanzieri, Giorgini, & Giunchiglia, (2009) pula 

mengatakan bahawa budaya adalah satu konsep yang lancar dan sentiasa dilakukan. 

Tambah beliau, budaya mana-mana masyarakat terdiri daripada corak tingkah laku yang 

lazim dimana ahli-ahli masyarakat telah memperoleh melalui arahan atau ikutan yang 

telah dilalui dalam tempoh masa yang tertentu.  

Oleh kerana Malaysia terkenal dengan masyarakat majmuk maka sistem 

pendidikan di negara ini adalah yang paling unik. Ia merujuk kepada budaya yang sering 

ditemui dalam proses pengajaran dan pembelajaran tanpa mengambil kira latar belakang 

yang dimiliki oleh pelajar. Interaksi di antara guru dengan pelajar, serta pelajar sesama 

pelajar adalah satu daripada aspek utama budaya dalam kelas. Berhubung dengan budaya 

dalam kelas, Nickson, (1992) menegaskan bahawa keunikan budaya dalam setiap bilik 

darjah ialah hasil daripada apa yang dibawa oleh guru dan murid dari segi pengetahuan, 

kepercayaan dan nilai, dan bagaimana ini semua mempengaruhi interaksi sosial dalam 

konteks tersebut.  

Selain itu, Spence (2016) menyatakan kepelbagaian latar belakang budaya mampu 

menjadikan organisasi sekolah berinteraksi dan jika tidak diuruskan dengan sewajarnya ia 

kan menghasilkan iklim sosial yang tidak kondusif. Dengan itu, dapat dirumuskan 

bahawa budaya pembelajaran dalam kelas bukan sahaja dipengaruhi oleh komponen yang 

dapat dilihat, seperti mata pelajaran dan pengetahuan, tetapi juga oleh komponen yang 

tidak dapat dilihat, seperti kepercayaan dan nilai yang dimiliki oleh pelajar, guru, 

pentadbir sekolah dan masyarakat (Hattie, 2013). Masyarakat kini mempunyai kesedaran 

yang lebih matang terhadap nilai produk yang mereka perolehi. Mereka akan memastikan 

memperoleh kualiti produk dan perkhidmatan yang terbaik setdaning dengan harga yang 

mereka keluarkan. Justeru, adalah menjadi cabaran kepada setiap organisasi sama ada 

awam mahupun swasta yang menawarkan perkhidmatan atau produk akan lebih komited 

terhadap isu meningkatkan kualiti perkhidmatanyang disediakan. Salah satu perancangan 

strategik dalam memajukan sesebuah organisasi adalah dengan menjadikan isu kualiti 

perkhidmatan sebagai agenda utama. 

1.1.4 Kualiti Perhidmatan 

Sebagaimana telah dinyatakan, KPM juga telah mengambil langkah- langkah dalam 

meningkatkan potensi organisasi dengan melengkapi serta  memenuhi keperluan 

kepimpinan yang menentukan corak dan halatuju organisasi, kefahaman keperluan 

pelanggan, tatacara kerja seperti menetapkan piawai, proses, prosedur, arahan dan budaya 

kerja serta kemudahan yang sempurna sebagai pemangkin dalam meningkatkan serta 

mengekalkan kualiti  perkhidmatan (“Business Multi- info,” 2007). Bagi sistem 

pengurusan kualiti sekolah yang berkesan perlu direkabentuk untuk memuaskan 

keperluan dan jangkaan pelanggan di samping menjaga kepentingan sekolah. Sistem 

kualiti yang strukturnya teratur mampu membantu mengoptimumkan dan pengawalan 

kualiti. Menurut  Noor Azura Shahril, (2016),  sistem pendidikan di era globalisasi kini 

memerlukan pemimpin pendidikan yang memiliki kemahiran, berpengetahuan tinggi 

serta berpegang teguh kepada integriti dalam usaha merealisasikan hasrat KPM yang 

termaktub dalam cabaran yang ke lima PPPM Gelombang ke dua iaitu “Memantapkan 

kepimpinan teragih dalam pembangunan organisasi”. Oleh itu, bagi mengukuhkan dan 

meningkatkan kualiti KPM telah meletakkan penanda aras sebagai keutamaan dalam 

mencorak pendidikan negara. Sembilan bidang keutamaan yang termaktub dalam Pelan 

Pembangunan Pendidikan Malaysia (PPPM) dan diperhalusi oleh Laporan Penilaian 

Pendidikan Negara merumuskan kualiti adalah aspek utama yang yang dinyataka n dalam 

sembilan bidang keutamaan perlu dicapai di samping memperbaiki ke arah yang lebih 

baik (Utusan, 2012).  

Justeru, dalam merealisasikan impian Pelan Pembangunan Pendidikan Malaysia 

(PPPM) dan transformasi pendidikan negara maka kajian ini diperlukan bagi mengetahui 

sejauhmanakah faktor Penerimaan Teknologi, Budaya Organisasi dan Kualiti 

Perkhidmatan mempengaruh Aplikasi Perkhidmatan 1BestariNet Kementerian 

Pendidikan Malaysia (KPM) dalam kalangan guru-guru sekolah rendah di Pulau Pinang.  

1.2 Pernyataan Masalah 

Secara amnya, sistem pendidikan yang ada sekarang mengandungi banyak kebaikan dan 

faedahnya. Namun disebalik kebaikan dan faedah terdapat juga pelbagai masalah yang 

timbul. Para pendidik iaitu guru memainkan peranan yang amat penting bagi 

menggerakkan proses pengajaran dan pembelajaran (PdP) dalam bilik darjah perlu 

bersedia untuk membuat anjakan paradigma sama ada perubahan dari segi minda 

mahupun amalan.  

Persediaan bukan sahaja dari aspek kemudahan malah persediaan dari aspek 

motivasi tenaga profesional juga perlu diberi perhatian. Menurut Gokce  (2010) melalui 

hasil penyelidikannya yang mengesahkan bahawa tahap motivasi memainkan peranan 

yang lebih penting dan bukan kecekapan profesional guru dalam proses pengajaran dan 

pembelajaran. Di samping itu, kajian yang di lakukan di Serbia menunjukkan bahawa 

perubahan dalam rangka kerja dan pembangunan sistem pendidikan guru dalam 

perkhidmatan sosial dan pendidikan kedua-duanya dikaitkan dengan mengukuhkan 

beberapa aspek motivasi guru (Bjekić, Vučetić, & Zlatić, 2014). 

Segala bentuk perubahan merupakan satu cabaran yang penting bagi masyarakat. 

Terdapat kesan perubahan iklim yang semakin meningkat disebabkan oleh tingkah laku 

tetapi tidak ramai yang sanggup megambil risiko dalam  menyesuaikan gaya hidup 

mereka (Roeser, 2012). Seiring dengan itu,  guru perlu lebih bersedia menerima terhadap 

segala perkembangan yang melibatkan perubahan dalam pembentukan kurikulum. 

Transformasi Pendidikan yang direncanakan oleh KPM yang mahukan setiap murid perlu 

mempunyai akses kepada pendidikan berkualiti dan teknologi yang mencorak dunia masa 

kini serta berfokus kepada kaedah pendidikan berasaskan Internet di sekolah-sekolah 

seluruh Malaysia. 

 Nagel (2013) menyatakan terdapat enam cabaran yang utama dimana  

sebahagian besarnya tertumpu kepada keengganan di pihak pentadbir dan guru-guru, 

kekurangan persediaan, dan kekurangan sokongan. Tambahnya dari aspek pembangunan 

profesional cabarannya adalah terdapat kekurangan, pembangunan berterusan profesional 

yang mencukupi oleh guru-guru yang diperlukan untuk mengintegrasikan teknologi baru 

ke dalam bilik darjah. Tambahan mereka masih tidak bersedia atau tidak dapat 

memahami teknologi baru (Burbules & Callister, 2000). Justeru apabila sekolah 

mewajibkan penggunaan teknologi tertentu, guru dibiarkan tanpa alat-alat dan seiring 

dengan kemahiran yang bersesuaian bagi mengintegrasikan keupayaan baru ke dalam 

kaedah pengajaran mereka maka pelaburan yang di labur oleh KPM kurang digunakan. 

Pernyataan ini seiring dengan kajian Mohd Faeez, (2016) yang menekankan kos-kos yang 

dikeluarkan oleh guru-guru dalam persediaan mengajar. Begitu juga dengan kajian Abu 

dan Hoon, (2010)  yang mendapati masalah utama dalam penggunaan teknologi oleh 

guru masalah utama dalam penggunnaan komputer ialah kurang galakan dari pihak 

pentadbir sekolah dan peruntukan untuk membeli perisian. Selain dari itu, Zainudin dan 

Muhamad Azam, (2010) juga telah menjalankan tinjaun di tiga buah sekolah dan 

mendapati komputer di sekolah tidak mencukupi bagi tujuan pengajaran dan 

pembelajaran di sekolah.  

Peringkat awal pemasangan talian 1BestariNet, iaitu semasa tempoh pengujian 

pada bulan Mac 2012 kelajuan sungguh luar biasa. Hasil uji kelajuan dalam julat yang 

dipersetujui iaitu di antara 2mbps dan 7mbps, namun kelajuan capaian internet mula 

merudum dan kerap terputus selain paparan “signal” jalur lebar ditunjukkan (Effi, 2014) . 

Masalah yang sama juga diakui oleh Aizuddin, (2012) dimana tahap capaian internet 

yang sering tidak stabil terutamanya dengan masalah kelancaran “signal” dan cuaca, 

sistem 1BestariNet yang dilaksanakan oleh KPM akan menjadi perlahan untuk di akses 

oleh guru-guru. Akibatnya, ia mengganggu serta menjejaskan mutu kerja disamping  

pengajaran dan pembelajaran. 

Justeru, ia tidak memberi hasil penyambungan yang memuaskan berbanding 

perkhidmatan TM SchoolNet 2mbps secara keseluruhan yang telah ditamatkan 

perkhidmatannya pada Disember 2010. Masalah lain ialah ‘zoom’ ini hanya 

memancarkan gelombang jalur lebar dalam jarak 20 meter sahaja. Oleh kerana jarak 

bangunan sekolah dari blok ke blok, masalah capaian sering berlaku (Poh, 2013; Johari, 

2014).  

Permasalahan berikutnya 1BestariNet ini adalah penggunaan yang tidak 

menyeluruh di antara sekolah-sekolah (Berita Harian, 2014). Terdapat sekolah yang telah 

menerima segala kemudahan dan kelengkapan dari program KPM ini tetapi masih tidak 

menggunakan 1BestariNet ini secara optimum. Oleh yang demikian, ia akan menjadi 

salah satu pembaziran yang amat ketara bagi KPM (Jabatan Pelajaran Negeri Melaka, 

2013).  Pada abad ke-21, negara menghadapi cabaran dalaman dan luaran akibat daripada 

kesan globalisasi, liberalisasi, dan perkembangan teknologi maklumat dan komunikasi 

maka pembaharuan pendidikan dari segi pengajaran-pembelajaran, sistem pengurusan 

pembelajaran dan peranan guru sudah tentu akan memberikan cabaran baharu kepada 

sistem pendidikan (Mohamed & Hassan, 2003). Justeru, walaupun guru bersedia 

membuat perubahan dengan mengintegrasikan teknologi maklumat tetapi 80 peratus guru 

yang menggunakan teknologi maklumat kurang daripada satu jam seminggu dimana 

peratusan ini adalah tidak menggalakan (Norizan & Amin Embi, 2004). Alasan tidak 

bersedia membuat perubahan kerana yakin pengajaran dan pembelajaran konvensional 

lebih relevan serta lebih mudah dan ringkas hanya diberikan oleh guru-guru yang telah 

lama berkhidmat lebih dari 20 tahun selain dari mengaku bahawa mereka masih tak tahu 

untuk menggunakan sumber teknologi (Mahmud, Arif, Ismail, & Ibrahim, 2011). Dalam 

erti kata lain, penggunaan teknologi maklumat akan lebih membazirkan masa semasa 

penyediaan peralatan berbanding proses pengajaran.  

Selain daripada sikap yang tidak menganggap teknologi komputer itu penting 

terdapat juga guru-guru yang fobia untuk mengguna peralatan komputer itu sendiri. 

Terdapat tiga jenis kerisauan yang dihadapi oleh guru-guru dalam penggunaan komputer 

iaitu takut sekiranya rosak apabila disentuh peralatan tersebut, takut kerana mereka 

merasakan tidak berupaya mempelajari teknologi tinggi dan ada guru yang risau 

sekiranya sekolah mengarahkan guru yang tahu dan mahir komputer membuat segala 

tugas yang memerlukan penggunaan komputer, dengan perasaan risau sebegini ada lah 

lebih mudah bagi mereka menolak terus perubahan (Burbules & Callister, 2000).  

Kemudahan teknologi yang disediakan oleh KPM di sekolah cukup bernilai tetapi 

ianya menghadapi masalah dari segi penyelenggaraan. Pada tahun 2003 hingga 2008 

sebanyak 25 hingga 50 peratus daripada peralatan bernilai lebih RM500 juta untuk projek 

Pengajaran dan Pembelajaran Sains dan Matematik dalam Bahasa Inggeris (PPSMI) tidak 

terurus  dan tidak boleh digunakan lagi kerana tidak ada kepakaran dari segi 

penyelenggaraan (Mohamed Sabri, 2003). Tambah beliau, walaupun kerajaan telah 

melantik seramai 500 orang juruteknik komputer di setiap daerah dan sekurang-kurangya 

seorang bagi setiap sekolah, tetapi masalah ini masih tidak dapat diselesaikan. Menurut 

(Hoque, Ahmad, & Zohora, 2012) perkakasan dan perisian komputer yang terdapat di 

dalam makmal memerlukan penyelenggaraan sentiasa untuk mengelakkannya daripada 

mudah rosak dan diperhatikan perkara itu berlaku kerana 80 peratus sekolah-sekolah 

tidak mempunyai dasar teknologi maklumat telekomunikasi. 

Setiap sekolah mempunyai budayanya tersendiri dimana identiti inilah yang 

membezakan antara satu sekolah dengan sekolah yang lain. Menurut Rusni, (2005), 

identiti akan memberikan semangat kepada guru-guru yang akan membantu mereka 

bekerjasama. Banyak kajian telah dibuat mengenai budaya sekolah, walaubagaimanapun 

kajian mengenai kesan Budaya Organisasi terhadap penggunaan teknologi terutamanya 

aplikasi perkhidmatan 1BestariNet masih kurang dikaji.  

Perbelanjaan yang amat besar dalam meningkatkan pencapaian pendidikan 

sesebuah negara dan ia menjadi halangan kepada  negara-negara miskin dan kebanyakan 

negara membangun (Weiss, 2013). Kejayaan dalam memancu transformasi pendidikan 

negara banyak bergantung kepada pelbagai aspek kualiti dan aspek kualiti perkhidmatan 

tidak terkecuali. Kajian mengenai kualiti perkhidmatan merupakan satu perkara yang 

tidak asing bagi dunia penyelidikan. Menurut Noraliza, Fadilah, dan Zarita, (2006) 

instrumen SERVQUAL yang merupakan instrumen Kualiti Perkhidmatan yang banyak 

digunakan serta boleh dipercayai dan dibuktikan melalui analisis statistik, menyebabkan 

banyak penyelidikan yang bersandarkan kepada bidang kualiti perkhidmatan.   

Oleh itu, bagi mengurangkan masalah tersebut Malaysia telah memperuntukkan 

sumber kewangan yang banyak kepada KPM bagi melancarkan proses pendidikan 

negara. Selain itu, banyak usaha-usaha telah dibuat untuk meningkatkan kualiti sesebuah 

sekolah. Konsep Sekolah Berkualiti, Pergerakan Penambahbaikan Sekolah (School 

Improvement Movement) dan pergerakan sekolah yang efektif telah dilaksanakan oleh 

pihak KPM. Pelan pembangunan pendidikan juga menjadi matlamat untuk dicapai bagi 

setiap organisasi mahupun individu yang terlibat secara langsung atau tidak langsung 

dalam sistem pendidikan di Malaysia.  

Walaupun kualiti memainkan peranan penting dalam sesuatu organisasi atau 

institusi pendidikan namun ianya masih tidak mendapat komitmen yang tinggi daripada 

semua staf atau kakitangan itu sendiri. Menurut Abd Rashid, (2014) yang menjelaskan 

kepada semua pegawai pendidikan dalam negeri Perak mengenai isu- isu perlaksanaan e-

mail 1BestariNet sebagai e-mail rasmi sekolah mulai tahun 2014 melalui portal Jabatan 

Pendidikan Negeri Perak bahawa kemudahan perkhidmatan 1BestariNet boleh diakses 

dimana sahaja. Masalah ini timbul berikutan kurangnya kefahaman tentang kualiti 

perkhidmatan 1BestariNet oleh sebahagian besar staf atau kakitangan dalam sesebuah 

organisasi.  

Masalah yang masih berlaku ketika telekom Malaysia menjadi hub dalam 

pembelajaran di sekolah juga menjadi masalah yang utama pada era transformasi 

pendidikan kini. Kekurangan komputer untuk mengakses dan ketidaksiapsiagaan para 

pendidik adalah masalah utama. Banyak sebab di sebalik kekurangan akses kepada 

komputer di sekolah-sekolah seperti yang dilaporkan dalam banyak kajian (Mumtaz, 

2000; Cuckle & Clarke, 2002; Tearle, 2003; Sutherldan, 2004; Kompf, 2005). Kajian 

menunjukkan bahawa persekitaran sekolah yang memberi sokongan dan akses mudah 

kepada teknologi adalah sangat penting dalam memastikan integrasi teknologi yang 

berjaya. Justeru, dalam kajian ini kualiti perkhidmatan dilihat memberi impak terhadap 

Aplikasi Perkhidmatan 1BestariNet.  

 Semua permasalahan yang dinyatakan menyebabkan transformasi yang berlaku 

dalam pendidikan akan kembali kepada corak konvensional. Perkara paling utama yang 

menyebabkan kegagalan tersebut adalah disebabkan oleh guru sebagai pelaksana 

(Cheung, 2001). Hall dan Hord, (2006) menyatakan adalah wajar untuk mengetahui 

keprihatinan guru terhadap penerimaan mereka sebagai pelaksana perubahan, kerana 

kejayaan sesuatu perubahan bermula dan berakhir pada tahap individu yang menjadi 

pelaksananya. Justeru, kajian ini sangat penting, relevan dan tepat pada masanya. 

1.3 Objektif Kajian 

Berdasarkan masalah kajian di atas, objektif kajian ini adalah untuk mengenalpasti: 

1.3.1 Sejauh mana faktor Penerimaan Teknologi mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang. 

1.3.2 Sejauh mana faktor Budaya Organisasi mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang.  

1.3.3 Sejauh mana faktor Kualiti Perkhidmatan mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang.  

1.4 Persoalan Kajian 

Berdasarkan pernyataan masalah dan tujuan kajian di atas, beberapa soalan kajian yang 

ingin dijawab oleh kajian ini ialah: 

1.4.1 Adakah faktor Penerimaan Teknologi mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang?  

1.4.2 Adakah faktor Budaya Organisasi mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang?   

1.4.3 Adakah faktor Kualiti Perkhidmatan mempengaruhi Aplikasi Perkhidmatan 

1BestariNet dalam kalangan guru-guru sekolah rendah di Pulau Pinang? 

1.5 Hipotesis Kajian 

Berdasarkan objektif serta faktor yang mempengaruhi kajian ini,  beberapa hipotesis 

telah dibangunkan bagi menguji dan mendapatkan keputusan kajian yang lengkap. 

Hipotesis tersebut adalah: 

1.5.1 Penerimaan Teknologi  

i. H1 : Terdapat pengaruh yang signifikan antara prestasi dengan Aplikasi 

Perkhidmatan 1BestariNet. 

ii. H2 : Terdapat pengaruh yang signifikan antara usaha dengan Aplikasi 

Perkhidmatan 1BestariNet. 

iii. H3 : Terdapat pengaruh yang signifikan antara keadaan  kemudahan dengan 

Aplikasi Perkhidmatan 1BestariNet.  

iv. H4 : Terdapat pengaruh yang signifikan antara kesedaran dengan Aplikasi 

Perkhidmatan 1BestariNet. 

1.5.2 Budaya Organisasi 

i. H5 : Terdapat pengaruh yang signifikan antara penyertaan pekerja dengan 

Aplikasi Perkhidmatan 1BestariNet.  

ii. H6 : Terdapat pengaruh yang signifikan antara kreativiti dengan Aplikasi 

Perkhidmatan 1BestariNet. 

iii. H7 : Terdapat pengaruh yang signifikan antara ganjaran dengan Aplikasi 

Perkhidmatan 1BestariNet. 

iv. H8 : Terdapat pengaruh yang signifikan antara komunikasi dengan Aplikasi 

Perkhidmatan 1BestariNet. 

1.6 Kualiti Perkhidmatan 

i. H9 : Terdapat pengaruh yang signifikan antara jelas dengan Aplikasi 

Perkhidmatan 1BestariNet. 

ii. H10: Terdapat pengaruh yang signifikan antara bertanggungjawab dengan 

Aplikasi Perkhidmatan 1BestariNet. 

iii. H11: Terdapat pengaruh yang signifikan antara prihatin dengan Aplikasi 

Perkhidmatan 1BestariNet. 

iv. H12: Terdapat pengaruh yang signifikan antara kebolehpercayaan dengan 

Aplikasi Perkhidmatan 1BestariNet. 

v. H13: Terdapat pengaruh yang signifikan antara jaminan dengan Aplikasi 

Perkhidmatan 1BestariNet. 

1.7 Kerangka Kajian 

1.8 Tujuan Kajian 

Tujuan kajian ini dijalankan adalah untuk mengenalpasti faktor yang 

mempengaruhi Aplikasi Perkidmatan 1BestariNet. Terdapat tiga faktor utama  

yang telah dikenalpasti berdasarkan kajian-kajian terdahulu mempengaruhi 

aplikasi sesuatu teknologi iaitu Penerimaan Teknologi, Budaya Organisasi dan 

Kualiti Perkhidmatan. Justeru itu, kajian ini diharap dapat membuktikan pengaruh 

tiga faktor yang telah dikenalpasti terhadap teknologi yang telah diperkenalkan di 

sekolah oleh KPM iaitu 1BestariNet.  

Tiga faktor yang mempengaruhi Aplikasi Perkhidmatan 1BestariNet telah 

dikenalpasti dan kajian ini telah dijalankan bagi membuktikan pengaruh tiga 

faktor ini melalui 13 hipotesis. Kajian ini diharap dapat memberi gambaran yang 

lebih jelas  tentang Aplikasi Perkhidmatan 1BestariNet sebagai satu panduan serta 

pendorong yang memberi impak kepada setiap aspek pengurusan sesebuah 

sekolah bagi setiap pihak iaitu pelajar, ibu bapa, guru-guru, pentadbir sekolah, 

PPD, JPN dan KPM itu sendiri.  

1.9 Kepentingan Kajian 

Pada tahun 1995, Kementerian Pendidikan telah memperkenalkan Program 

Komputer dalam pendidikan dengan memberi penekanan kepada empat mata 

pelajaran utama iaitu Bahasa Melayu, Bahasa Inggeris, Sains dan Matematik. 

Justeru, guru-guru mata pelajaran berkenaan dilatih menggunakan komputer 

dalam proses pengajaran dan pembelajaran. Selain itu, mata pelajaran Literasi 

Komputer juga diperkenalkan oleh Kementerian Pendidikan pada tahun 1996 

sebagai salah satu langkah mengaplikasikan teknologi komputer dalam 

pendidikan (Ahmad, 2003). 

Bidang pendidikan juga merangkumi pelbagai aspek seperti pengurusan, 

pengajaran, pembelajaran, infrastruktur dan pentaksiran. Bagi melonjakkan 

kecemerlangan yang sejajar dengan peningkatan penggunaan tekologi dan 

transformasi pendidikan dalam Pelan Pembangunan Pendidikan Malaysia (PPPM) 

2013-2025 mampu memperkembangkan potensi individu secara menyeluruh dan 

bersepadu sehingga boleh mengangkat nama dan sistem pendidikan Malaysia di 

arena antarabangsa dan secara tidak langsung akan dapat menambah modal insan 

yang berkemahiran untuk membantu pembangunan negara.  

Kemantapan dan keberkesanan proses pengajaran dan pembelajaran 

menggunakan teknologi maklumat bergantung kepada keupayaan dan kebolehan 

yang ada pada guru-guru dan pelajar-pelajar yang terlibat. Begitu juga dengan 

corak pengajaran dan pembelajaran dimana kajian dapat meninjau tahap  

penggunaan perkhidmatan 1BestariNet oleh guru di dalam pengajaran justeru itu 

dapat memastikan hasrat KPM untuk mengaplikasikan teknologi multimedia 

dalam pelajaran akan tercapai. Oleh kerana Malaysia sedang menuju Wawasan 

2020  dan berada di Gelombang kedua  PPPM disamping transformasi yang 

dibuat oleh kerajaan hampir setiap sudut maka tidak terkecuali juga dalam bidang 

pendidikan dimana ia menjadi teras pembangunan sesebuah negara. Justeru, 

kepentingan kajian ini dapat dibahagikan kepada dua bahagian iaitu: 

1.9.1 Teoritikal 

Soal selidik dalam kajian ini boleh digunakan pada masa akan datang untuk 

menguji aplikasi Perkhidmatan 1BestariNet dalam populasi yang berbeza dan 

konteks. Kajian diperluaskan kepada responden baru yang akan menemui suatu 

dapatan penyelidikan yang baru. Model yang baru Aplikasi Perkhidmatan 

1BestariNet dalam kajian ini boleh membantu penyelidik untuk menjawab 

masalah yang sedia ada. 

1.9.2 Pratikal 

Kajian ini penting kerana dapat membantu pihak KPM dalam memantau 

sejauhmana penggunaan perkhidmatan 1BestariNet supaya ianya lebih 

memberikan manfaat kepada guru dan pelajar dan bukannya menjadi satu 

pembaziran. Bagi guru, kajian ini dapat membantu meningkatkan motivasi dalam 

menjalankan aktiviti pengajaran dan pembelajaran. Selain itu, guru perlu lebih 

peka dalam menerima maklumat yang lengkap serta perkara-perkara penting dari 

KPM. Kajian ini mampu menjadikan pelajar-pelajar yang dilahirkan dari 

transformasi pendidikan ini lebih berkualiti dan mampu menyesuaikan diri sama 

ada di peringkat pengajian tinggi mahu pun di alam pekerjaan. 

Akhir sekali, kajian ini boleh menjadi satu panduan kepada pihak 

kementerian dalam merangka perubahan yang dapat mengimbangi beban tugas 

guru dan menjana kecemerlangan pelajar yang lebih holistik dalam sistem 

pendidikan akan datang. Kajian ini penting dalam melahirkan guru yang lebih 

professional seterusnya generasi pelajar yang berfikiran kritikal dan berkualiti 

serta dapat memberi sumbangan kepada pembangunan negara kelak. Model  yang 

dijana dalam kajian ini mampu menceritakan tahap Aplikasi Perkhidmatan 

1BestariNet dikalangan guru-guru sekolah rendah di Pulau Pinang. Kajian ini 

telah mengambil beberapa model  berkaitan dan disesuaikan dengan aspek 

pendidikan dan diperkaya melebihi dari model  yang sedia ada. Justeru, satu 

kajian perlu dijalankan bagi mengetahui sejauhmana faktor penerimaan teknologi, 

budaya organisasi dan kualiti perkhidmatan mempengaruh Aplikasi Perkhidmatan 

1BestariNet dalam kalangan guru-guru sekolah rendah.  

1.10 Definisi Operasional 

Bahagian ini menghuraikan maksud yang digunakan dalam konteks kajian. Selain 

itu, bagaimana pemboleh ubah diolah dan disesuaikan juga dibincangkan.  

Menurut Gay dan Airasian, (2003) pemboleh ubah ialah konstruk yang diselidik 

oleh penyelidik dan ia merupakan sesuatu faktor dalam sesuatu penyelidikan 

dimana ia akan berubah-ubah dan segi kuantiti atau kualiti. Penyelidikan yang 

melibatkan hubung kait antara pemboleh ubah- pembolehubah yang terlibat dalam 

sesuatu kejadian yang mana setiap satunya mempunyai fungsi yang berbeza.  

1.10.1 Penerimaan Teknologi 

Penerimaan Teknologi adalah sejauh mana seseorang itu menerima teknologi baru 

yang di ukur dari pelbagai dimensi. Di dalam kajian ini, penerimaan sesuatu 

teknologi itu diukur melalui empat dimensi iaitu Prestasi, Usaha, Keadaan 

Kemudahan dan Kesedaran.  

1.10.2 Prestasi 

Menurut Noresah, (2007), prestasi bermaksud hasil yang telah diperoleh dalam 

sesuatu pekerjaan atau perkara yang dilakukan. Bagi Bernadin dan Russel, (1993) 

memberikan definisi tentang prestasi sebagai hasil-hasil yang diperoleh melalui 

tugas-tugas dalam pekerjaan tertentu selama tempoh masa yang tertentu. Bagi 

konteks kajian ini, prestasi akan mengukur sejauhmana seseorang individu 

percaya bahawa aplikasi sistem akan membantu bagi mencapai kelebihan dalam 

prestasi kerja.  

1.10.3 Usaha 

Venkatesh, Morris, Davis, dan Davis, (2003) menakrifkan usaha sebagai tahap 

kemudahan yang berkaitan dengan penggunaan sistem. Justeru, kajian ini turut 

mengkaji elemen usaha dan definisi usaha di dalam kajian ini adalah tahap mudah 

guna oleh responden yang berkaitan dengan Aplikasi Perkhidmatan 1BestariNet. 

1.10.4 Keadaan Kemudahan 

Menurut Venkatesh, Morris, Davis, dan Davis, (2003), keadaan kemudahan 

merujuk kepada tahap dimana individu percaya bahawa organisasi dan 

infrastruktur teknikal wujud untuk menyokong penggunaan sesuatu sistem. 

Justeru, dalam kajian ini, keadaan kemudahan merujuk kepada sejauhmana 

seseorang individu percaya bahawa infrastruktur organisasi dan teknikal wujud 

untuk menyokong Aplikasi Perkhidmatan 1BestariNet. 

1.10.5 Kesedaran 

Kesedaran didefinisikan sebagai sejauh mana seseorang individu mengetahui 

tentang kewujudan sesuatu dan kemampuan serta kebolehan seseorang untuk 

menggunakannya (Nichloson & Sahay, 2004). Di dalam kajian ini, kesedaran 

merujuk kepada sejauhmana seseorang individu mengetahui tentang kewujudan 

Aplikasi Perkhidmatan 1BestariNet dan kemampuan serta kebolehan seseorang 

untuk menggunakannya.  

1.10.6 Budaya Organisasi 

Budaya organisasi merujuk kepada keperibadian atau aturan sistem yang 

memegang sesebuah organisasai bersama-sama dan memberikan identiti 

tersendiri terhadap organisasi tersebut dan ianya mempengaruhi cara bertindak 

individu dalam organisasi. Di dalam kajian ini, budaya organisasi diukur melalui 

empat dimensi iaitu penyertaan pekerja, kreativiti, ganjaran dan komunikasi.  



33 

 

 

1.10.7 Penyertaan Pekerja 

Penglibatan pekerja merupakan salah satu elemen penting dalam menetapkan 

matlamat organisasi (Schein, 1992). Setelah matlamat ditetapkan maka 

penyertaan pekerja akan lebih berkesan. Perkara yang sama juga disokong oleh 

(Zairi, 1999) yang meletakkan keberkesanan keseluruhan organisasi perlu 

mempunyai penyertaan pekerja yang positif. Dalam kajian ini, memberi maksud 

sejauh mana penglibatan pekerja memberi kesan yang positif dalam Aplikasi 

Perkhidmatan 1BestariNet. 

1.10.8 Kreativiti 

Menurut Dewan Bahasa Pustaka, (2015), kreativiti adalah kemampuan 

(kebolehan) mencipta yang berasal dari perkataan bahasa inggeris. Kreativiti juga 

adalah diertikan sebagai kecenderungan untuk menghasilkan atau mengiktiraf 

idea, lain- lain pilihan, atau kemungkinan - kemungkinan yang berguna untuk 

menyelesaikan masalah, berkomunikasi dan menghiburkan diri kita dan orang lain 

(Franken, 1998).  Dalam kajian ini, kreativiti bermaksud idea-idea yang terhasil 

melalui pengubahsuaian dan penambahbaikan serta risiko yang diambil 

berdasarkan situasi setempat mahupun budaya bagi melaksanakan idea tersebut.   

1.10.9 Ganjaran 

Bagi sesebuah organisasi yang mempunyai teknologi yang paling terkini, langkah 

kerja yang strategik, skop kerja yang optimum termasuk dengan  kursus latihan 

tetapi amat malang sekiranya ganjaran tidak diberikan akan menjejaskan 

persembahan organisasi tersebut (Luthans, 1998). Menurut Dayan dan Balleine, 

(2002) dalam mengukuhkan sesuatu budaya organisasi, sistem ganjaran organisasi 

dianggap paling berkuasa. Oleh itu, dalam kajian ini ia bermaksud sejauh mana 

ganjaran ini memberi impak terhadap penggunaan aplikasi perkhidmatan 

1BestariNet. 

1.10.10 Komunikasi 

Komunikasi yang baik dapat membantu pekerja untuk menjaga proses dalaman 

untuk menjalankan secara konsisten dan membantu untuk mewujudkan persatuan 

unggul dengan masyarakat, tidak kira dari dalam mahupun luar organisasi. 

Menurut Luthans, (1998), sudut pandangan, komunikasi yang berkesan 

memainkan peranan yang amat penting dalam perbezaan pendapat perindustrian, 

salah faham, gosip, dan perbezaan organisasi. Justeru, kerterbukaan komunikasi 

dalam kajian ini membawa maksud sejauhmana ia memainkan peranan terhadap 

penggunaan perkhidmatan.  

1.10.11 Kualiti Perkhidmatan 

Kualiti perkhidmatan didefinisikan sebagai penghakiman pelanggan terhadap 

keupayaan organisasi untuk memenuhi atau melebihi jangkaan pelanggan yang 

memberi kepuasan kepada pelanggan di mana dalam kajian ini, ianya diukur 

melalui lima dimensi iaitu jelas, bertanggungjawab, prihatin, kebolehpercayaan 

dan jaminan. 

1.10.12 Jelas 

 Thabit, Baharudin, dan Karkonasasi, (2016) telah mendefinisikan jelas sebagai 

keadaan kemudahan fizikal, peralatan, kakitangan, dan alat komunikasi yang 

digunakan. Justeru, dalam kajian ini jelas merujuk kepada keadaan Aplikasi 

Perkhidmatan 1BestariNet melalui alat komunikasi yang digunakan.  

1.10.13 Bertanggungjawab 

 Menurut Thabit, Baharudin, dan Karkonasasi, (2016), bertanggungjawab merujuk 

kepada kesediaan untuk membantu pelanggan dan untuk menyediakan 

perkhidmatan yang diarahkan. Dalam kajian ini, bertanggungjawab merujuk 

kepada responsif dan kesediaan Aplikasi Perkhidmatan 1BestariNet menyediakan 

perkhidmatan kepada pengguna. 

1.10.14 Prihatin 

 Mengikut Thabit, Baharudin, dan Karkonasasi, (2016) prihatin merujuk kepada 

penyediaan penjagaan dan perhatian individu kepada pelanggan. Manakala dalam 

konteks kajian ini, prihatin merujuk kepada Apikasi Perkhidmatan 1BestariNet 

yang memenuhi keperluan khusus serta kepentingan dan perhatian yang tersendiri 

kepada pengguna. 

1.10.15 Kebolehpercayaan 

 Thabit, Baharudin, dan Karkonasasi, (2016)  mendefinisikan kebolehpercayaan 

sebagai keupayaan untuk melaksanakan perkhidmatan yang dijanjikan boleh 

dipercayai dan tepat. Dalam kajian ini, kebolehpercayaan merujuk kepada 

ketepatan dan kepercayaan terhadap Aplikasi Perkhidmatan 1BestariNet.  

1.10.16 Jaminan 

 Thabit, Baharudin, dan Karkonasasi, (2016) mentakrif jaminan sebagai tahap 

pengetahuan dan ihsan pekerja dan keupayaan mereka untuk memberi inspirasi 

kepada kepercayaan dan keyakinan. Manakala dalam konteks kajian ini, jaminan 

merujuk kepada pengetahuan dan keupayaan Aplikasi Perkhidmatan 1BestariNet 

membina kepercayaan dan keyakinan pengguna. 

1.10.17 Aplikasi Perkhidmatan 1BestariNet 

Aplikasi menurut Noresah, (2007) iaitu cara atau kaedah yang sama-sama bekerja 

untuk satu tujuan. Tujuan sesuatu atau penggunaan khas yang diletakkan terhadap 

teknologi yang mempunyai pelbagai aplikasi tidak pernah difikirkan oleh pencipta 

yang kualiti yang boleh digunakan untuk tujuan tertentu atau dengan cara yang 

khas serta relevan (Gerald, FitzGerald, & Jr, 1981). Komponen boleh menjadi 

besar atau kecil dan boleh direka untuk tujuan tunggal atau untuk pelbagai tujuan.  

 Perkhidmatan 1BestariNet merupakan salah satu kemudahan yang 

disediakan oleh KPM dengan kerjasama YTL Communications. 1BestariNet 

dilengkapi dengan akses internet berkelajuan tinggi 4G dan platform 

pembelajaran maya yang menyediakan sambungan Internet berkelajuan tinggi 

serta akses kepada penyelesaian pembelajaran bersepadu. 

 Justeru, Aplikasi Perkhidmatan 1BestariNet dalam kajian ini merujuk 

kepada niat untuk menggunakan dan penggunaan berterusan talian internet 

mengikut kaedah yang tertentu yang dikehendaki oleh pengguna. Dengan maksud 

pengguna akan menggunakan 1BestariNet sekali lagi pada masa akan datang.  




